
MOZIO ARRUNTA 

DONOSTIAKO KAIAN JAZOTZEN ARI DIREN ALDAKETAK DIRELA ETA 

EH  BILDU  udal  taldeko  bozeramaile  Reyes  Carrere  Zabalak,  Udalbatzaren  Organo  Araudiko  98.
artikulua oinarri, honako MOZIO ARRUNT hau aurkezten du, Donostiako kaian gertatzen ari diren
aldaketak direla-eta. 

JUSTIFIKAZIOA

Ekonomiako,  Garapeneko eta  Azpiegituretako sailburuaren 2017ko urriaren  19ko 5330 aginduak
laket ontzien titularrei amarralekuak emateko prozedura eta horiek erabiltzeko emakiden araubidea
arautu zituen, baita haren aplikazio eremua ere.

Data horretatik aurrera euskal kostaldeko hainbat portutako amarralekuen emakida prozedurak ireki
dira; azken horietako bat Donostian, hain zuzen ere.

2017ko  urriaren  19ko  aginduak  arauz  kanpoko  egoera  bat  erregularizatu,  eguneratu  eta
amarralekuak  erabiltzeko  baimena  emateko  prozedurak  arautzea  xede  zuen  arren,  Donostiaren
kasuan nabarmena izan da sortu den kezka eta ezinegona. Horren adibide dira egon diren salaketa
judizialak eta helegiteak.

Ekonomia,  Garapen  eta  Azpiegitura  Sailaren  aginduak  hainbat  donostiarrengan  ekarri  duen
ezinegonaren iturburua 2017ko urriaren 19ko 5330 aginduaren 14. artikuluan ezarritako esleipen-
irizpideetan dago, besteak beste. Zuzenago esanda, zehaztu ez diren esleipen-irizpideetan. Bereziki
ontziaren  neurri  zehatzak  eta  amarralekuko  fingerrak  dira  aintzat  hartu  diren  irizpideak  eta
berdinketa egonez gero, zozketa izango da banaketa erabakiko duena. 

Bistan da,  ordea,  azken urteetan kirol-portuak sustatu eta kirol-nabigazioa biziberritzeko aurrera
eraman den egitasmoak desoreka bat sortu duela Donostian; aisialdirako ontzi flota handia, gorantz
doan eskaera amaigabea...  kaiko errealitatea guztiz aldatuz joan da,  arrantza-portu izatetik kirol-
portu izatera igaro arte.

“Ezin  dugu  ulertu  gure  hiriaren  sorrera  kaia  kontuan  hartu  gabe”.  Horrela  adierazi  zuten  Parte
Zaharreko hainbat eragilek,  2012ko abenduaren 30ean, Donostiako Arrantzaleen Kofradiaren itxiera
salatzeko agerraldian. Izan ere, arrantza ez da izan sektore ekonomiko soil bat. Kultura-balioa izan da,
donostiarron  kultura-ondarearen  gordailua.  Gaur  ezagutzen ditugun  itsas  munduko  tradizio  edo
ohitura gehienak, guztiak ez bada, arrantza eta arrantzaleei esker ezagutzen ditugu. Eta kaiak kultur
transmisiorako  espazio  gisa  bete  duen  funtzioa  agerikoa  da.  Herritarrak  bezala  kaia  ere  gure
historiaren,  gure  kulturaren eta gure  nortasunaren parte da.  Gure hiriaren historian,  herria/kaia
elkar-emanda egon den bizitokia izan da, eta etorkizunean ere horrela izatea nahi dugu.

Horregatik, EH BILDU udal taldeak honako MOZIO ARRUNT hau aurkezten du: 

1.- Donostiako Udalbatzak hertsatuki eskatzen die Eusko Jaurlaritzako Ekonomiako, Garapeneko eta
Azpiegituretako sailburuari eta EKP-ri Donostiako kaia gure ondare material eta inmaterial moduan
aitortua  izatea,  eta  errekonozimendutik  harago,  mendeetan  gure  hiriaren  bizimoduaren  parte
izandako kaia, eta kaiko zerbitzuak, herritarren onurarako izatea.

2.- Donostiako Udalbatzak hertsatuki eskatzen dio EKP-ri 5330 dekretuaren lanketa eta egokitzapena
egiteko Donostiako Udalarekin eta bertako eragileekin eta gardentasun irizpideez egitea.

3.-  Donostiako Udalbatzak  hertsatuki  eskatzen  dio  EKP-ri  2017ko urriaren  19ko  5330  dekretuan
aldaketak  egiten  hastea,  itsas  kostako  ondare  materiala  eta  inmateriala  berreskuratu  edo
kontserbatzen  duten  ontziak  lehenetsiz  eta  aginduaren  14.  artikuluaren  idazketan,  Donostiako
bertako bizilagunek  izan  beharko  luketen  lehentasuna  kontuan  hartuz,  eta  horretarako,  besteak
beste, ondorengo puntuak dekretuko 14. puntuan barne biltzea lehenetsiz, hurrenez hurren:

• Donostian erroldatuta dauden herritarrak (errolda zaharrena dutenak lehenik eta gutxienez
Donostian urtebeteko errolda dutenak).

• Donostia inguruko-eskualdeko herrietan erroldatuta daudenak (gutxienez urtebetez).
• EAEko beste herrietan erroldatuta daudenak (gutxienez urtebete)
• Beste autonomia erkidegoetan erroldatuta daudenak (gutxienez urtebete)

Donostian, 2022ko maiatzaren 6an

Reyes Carrere Zabala
EH Bildu udal taldearen bozeramalea

